
Аннотация: Ушбу мақолада маҳалланинг оила билан ҳамкорлиги, болаларни 

тарбиясида ота ва оналар томонидан амалга ошириш керак бўлган айрим 

тавсиялар берилган. Бундан ташқари, оилада ота-оналар ўз ўқувчи-фарзандлари 

билан таълим ва тарбиявий ишларини олиб боришларида эътибор беришлари 

керак бўлган масалалар кўриб ўтилган.  

Калит сўзлар: маҳалла, мустаҳкам оила, ота-она,ёшлар, маънавий тарбия.  

 

Мустаҳкам оилани шакллантириш, оилавий барқарорликни таъминлаш, 

ёшларни оилавий ҳаётга тайёрлашда фақатгина ёшлар дунёқарашини 

шакллантириш билан чекланиб қолмасдан, балки катталар, ота-оналар орасида 

ҳам турли хил ташвиқот ва тарғибот ишларини амалга ошириш, ота-оналарнинг 

оилани бошқариш бобида саводхонлигини ошириш ҳам долзарб масала 

хисобланади. Хўш, бу йўналишда олиб борилиши зарур бўлган амалий ишлар 

самарали бўлиши учун қай тарзда ва қаерда олиб борилиши керак деган ўринли 

савол туғилади. Мустаҳкам ва бахтли оила қуришга йигит-қизларни илк 

ёшликдан тайёрлаш, оила муҳитида ҳамда барча таълим бўғинларида бу 

ишларни босқичма-босқич изчил давом эттириш мамлакатимизда бу борада 

олиб борилаётган сиёсатнинг нақадар истиқболга қаратилганлигини кўрсатади. 

Мақсад пок ниятли, жисмонан бақувват, соғлом, интеллектуал салоҳияти юксак, 

ҳар томонлама етук, миллатпарвар, оилапарвар, ватанпарвар ёшларни вояга 

етказиш экан, бу борада оиланинг барча имкониятларидан тўла ва ўринли 

фойдаланишни билишимиз, бу йўлдаги самарали механизмларни қўллашимиз 

лозим бўлади.  

Оилалар маҳаллаларда жамланган. Ҳозирда мамлакатимизда 10 мингга 

яқин маҳаллалар фаолият олиб бормоқда. Сўнгги йилларда давлатимиз раҳбари 

ва ҳукуматимз томонидан маҳалла институтини кенг қамровли ислоҳотлар 

асосида ривожлантириш, ҳуқуқий мақомини юксалтириш ва ваколатларини 

ошириш борасида бир қатор амалий ва самарасини берувчи чор-тадбирлар 

амалга оширилди.Маҳалладаги оилаларда фарзандлар тарбияланадилар. 

Маҳалла фуқаролар йиғинларида оилада маънавий тарбияни ривожлантиришга 

қаратилган бир қатор режали ишлар амалга ошириб келинмоқда.Айнан шундай 

тадбирларни таъминлашда қуйидаги ишларни амалга ошириш ўзининг 

самарали натижасини бериши мумкин:  

- ота-оналарнинг ёш авлодни тарбиялаш бўйича ҳуқуқий, маънавий-

ахлоқий ва физиологик билимларини оширишга қаратилган тадбирларни 

амалга оширишда ёрдам кўрсатиш ва маърузалар билан иштирок этиш;  

- фарзанд тарбиясига салбий таъсир кўрсатувчи ота-оналар билан ишлаш, 

маҳаллада турли салбий (жиноятчилик, айниқса хотин-қизлар ва ёшлар 

ўртасида жиноятлар, нотинч оилалар, гиёҳвандлик, ичкиликбозлик, вояга 

етмаган қизларни эрта турмушга бериш) ҳолатларининг олдини олиш;  

- оилаларни мустаҳкамлаш ва барқарорлигини таъминлаш, фарзанд 

тарбияси илмини эгаллашда ота-оналарга ёрдам кўрсатиш, оилада соғлом 

психологик муҳитни таъминлаш, оилаларда оила аъзоларининг ўз соғлиғи 

тўғрисида қайғуриш туйғусини шакллантириш ҳамда ота-оналарнинг ёш 

авлодни тарбиялаш бўйича ҳуқуқий, маънавий-ахлоқий ва физиологик 

билимларини оширишга кўмаклашиш;  

-маҳаллаларда “Мустаҳкам оила” ғоясига путур етказадиган турли 

омилларнинг олдини олишга қаратилган чора-тадбирларни амалга ошириш.  

Оила ва маҳаллада соғлом муҳит мавжуд бўлгандагина, уларда ҳар 

томонлама соғлом, баркамол инсон шаклланади. Шунинг учун ҳам юртимизда 

оила ва никоҳ давлат ҳимояси остига олинган ва унинг маънавий-тарбиявий 

имкониятларини оширишга шахсан Президентимиз ва ҳукуматимиз томонидан 

катта эътибор қаратилган. Ёш авлоднинг муносиб камолга етиши учун кураш 

хар бир онгли инсоннинг муҳим вазифаси, у аҳоли тинчлиги, осойишталигини 

таъминловчи омиллардан бири бўлиб хизмат қилмоқда. Ёшлар тарбияси, 

хусусан, жисмонан бақувват, ақлан соғлом, умуминсоний маданият даражаси 

юқори, замонавий билим ва касбга эга бўлган келажак авлодни вояга етказишда 

маҳалланинг тутган муҳим ўрни ўзгачадир. Инсоннинг оилада шаклланган ва 

маҳаллада сайқал топган иймон-эътиқоди, одоби, орияти ва виждони, ақл-

заковати, тафаккури маҳалла муҳитида янада юксалиб, халқ манфаатлари, ўзаро 

иноқлик ва ҳамкорлик ҳис-туйғулари билан уйғунлашиб, жамиятда соғлом 

муносабатларинининг шаклланишига олиб келади.  

Биз азал-азалдан ўзи емаса ҳам фарзандига едирган, ўзи киймаса ҳам 

фарзандига кийдириб келган, улар учун жонини ҳам аямаган халқмиз. Ота-

оналаримиз бизга шундай қилишган, биз фарзандларимизга шундай қиламиз. 

Бунда авлод-аждодлар силсиласида ҳеч кимнинг ҳеч кимга ҳаққи кетмайди. Бу 

бизнинг буюк маънавий меросимиз, бугунги қадриятимиз, эртанги 

хазинамиздир. Баъзи ноқобил ота-оналару оқибатсиз фарзандлар ҳеч қачон 

миллатимиз қиёфасини белгилай олган эмас. Аёлларимизнинг илму фан, санъат 

ва адабиёт, иқтисодиёт ва маданият, умуман, жамият ривожидаги улкан 

хиссасини заррача камситмаган ҳолда айтиш мумкинки, аёлнинг оила ва 

жамият учун фаолиятида ҳеч бир нарса фарзанд тарбияси ўрнини боса олмайди. 

Донишмандлардан бири айтган экан, ҳар бир улуғ инсоннинг ортида аёл 

бордир, деб. Ушбу нақлда аввало оналар назарда тутилган. Фарзандлари яхши 

тарбия кўрган оиланинг жамиятда мавқеи баланд бўлади.  

Маҳалланинг хаётимиздаги тарбияловчи вазифаси шу қадар сезиларлики, 

охирги пайтларда “маҳалла” ва “тарбия” тушунчалари ёнма-ён ишлатиладиган 

бўлган. Зеро, “тарбия” тушунчасининг асл маъноси, бу – инсоннинг ўзи ва ўз 

хулқи ҳақидаги тасаввурининг тўғри ва холис бўлишини таъминловчи мураккаб 

жараён бўлиб, у бевосита уни ўраб турган инсонлардан, оила аъзолари, 

маҳалладошлари, ёр-дўстларидан айри тушунилмайди. Психологик 

адабиётларда “Дўстинг кимлигини айт, мен сенинг кимлигингни айтиб 

бераман” деган қоида бор. Худди шундай, бизда “Маҳаллангни айт – 

кимлигингни билиб оламан” қабилида фикрлар мавжуд. Яъни, маҳалла ҳамиша 

фуқароларининг хулқ-атвори, оилаларнинг яшаш тарзидан хабардор бўлади, 

керак бўлса хулқига яхшигина таъсир кўрсата олади.  

Мен ўзимнинг педагогик тажрибамдан келиб чиқиб, ота-оналарнинг ўз 

фарзандларини тарбиялашда таълим муассасаси, маҳалла билан ҳамкорликда 

қуйидагиларни эътиборга олиш керак:  

1-4 синфларда:  

- ўқувчилар ташқи кўриниши, орасталигига эътибор бериш;  

- синф хонаси тозалигига эътибор бериш;  

- ўқувчилар қўллари, тирноқлари тозалигини текшириш;  

- дарслар орасида 5 минутлик бадантарбия машғулотлари ўтказиш;  

- кун тартибига риоя қилиш бўйича тарғибот қилиш;  

- ҳожатхонанинг тозалигига риоя қилиш;  

- грипп эпидемияси вақтида ниқоб (маска) тақиб юриш аҳамияти хақида 

эслатиш ҳамда назорат қилиш;  

- “Менинг уйим – энг тоза хонадон” мавзусида расм чизиш танловини 

ўтказиш;  

- овқатланиш маданияти бўйича ролли ўйинлар уюштириш.  

5 –7 синфларда:  

- шахсий гигиена қоидаларига риоя қилиш бўйича тушунтириш ишларини 

олиб бориш;  

- уй –жой, синф, ўқув хонаси, кўча, ўз хонасини доимий равишда озода ва 

орасталигини таъминлаш борасида тушунтириш олиб бориш;  

- ҳар хил юқумли касалликларни олдини олиш чоралари бўйича мактаб 

хамшираси билан тарғибот ишларини олиб бориш;  

- спорт машғулотлари, тўгаракларига тенгдошларини жалб этиб, уларга 

“Соғлом турмуш тарзи” ҳақида тарғибот ишларини олиб бориш;  

- ўсмирлик давридаги ўзгаришлар ва қандай ҳолатларда шифокорларга 

мурожаат қилиши керак?  

8 – 9 синфларда:  

- зарарли одатлар (тамаки, спиртли ичимликлар, наркотиклар) инсон 

соғлиғига салбий таъсири ҳақида тарғибот ишлари олиб бориш;  

- “Оиланинг саришталиги – барака мезони” мавзусида иншолар танловини 

уюштириш;  

- кийиниш, овқатлани ва муомала маданияти тўғрисида ролли ўйинлар 

уюштириш;  

- умумий ўрта таълимнинг мажбурий эканлиги ҳақида тизимли тадбирлар 

режасини тузиб, ижросини амалга ошириш.  

Демак, оила ва маҳалла ҳар бир халқнинг, миллатнинг давомийлигини 

сақловчи, миллий қадриятларнинг ривожини таъминловчи, маънавий ва 

жисмонан баркамол авлодни дунёга келтириб тарбияловчи муқаддас 

маконлардир. Инсоннинг инсон бўлиб шаклланишида, ҳаётда ўз ўрнини 

топиши, эл-юрт ичида иззат-ҳурматга эга бўлиши, юксак одоб-аҳлоқ 

қоидаларини ўзида мужассам этишида у яшаб турган оила ва маҳалла – асосий 

пойдевордир. Бу пойдеворнинг мустаҳкамлиги оилавий анъаналарнинг 

бардавомлиги, миллий ва умуминсоний қадриятларнинг уйғунлигини 

таъминлаши, ота-оналар ва кекса авлоднинг жамиятдаги ҳалол меҳнати, оила ва 

турмуш доирасидаги шахсий ўрнаки, зурриётларга берадиган оқилона ўгитлар, 

чексиз ва самимий ғамхўрлигига кўп жиҳатдан боғлиқ. 

